
ЖААН
Жашоо – жаанда, тирүүлүктүн башаты ал, жүрөгү,

Жердин ыйык керемети, тирилтүүчү жүрөгү.

Жеп-ичкенди негиздеген, жана өмүр-жаш болуп,

Жан- жаныбар үчүн калган өзү тамак-аш болуп.

Жерди бүтүн курчап турган суу жарпыңды жазабы?

Жаан жаабаса эзет элди ачкалыктын азабы.

Кирешебиз – жаан жаабаса кабылмакпыз балаага,

Эмгектениш  үчүн дыйкан чыкмак эмес талаага.

Тынбай жааган жаан зыяндуу, кыйнап, жанды талкалап,

Жуттан сактайт, кургакчылык азабынан калкалап.

Жаан тамчысын аяганда булут мерез немедей,

Чөп жайкалып турмак тургай чыкмак эмес кенедей.

Түпсүз деңиз бөксөрмөкчү, толкуп, сууга мол туруп,

Турбаганда малы менен жаан кемтигин толтуруп.

Жаан жаабаса, Жаратканга - айтчы, - кимдер жалынмак?

Ээн калган ыйык жайлар аргасыздан жабылмак.

Элди-жерди кыдырганга думаналар тоюшмак,

Чама келбей, садаганы бергенди эл коюшмак.

Жаан жаабаса, көлмөлөрдүн бары кургап, солумак,

Жер үстүндө жашоо бүтмөк, жолун Жылас тоорумак.
АК НИЕТТИК
Ниети ак – даңктап жана толгон байлык, бак берип,
Кылымдарга өчпөс кылат жашаганды ак делип.

Ниети ак кенден артык, хандын алтын тагынан,
Жакшылыкты унуткандар, - айрылгандар багынан.

Ак ниеттин жолун жолдо, жакшылыкка жетем!- деп,

Оюңда да ойлобогун – оңго, солго кетем! – деп.

Асылдыкты ниети ак абийирден таба алат,

Жакшылыктан бөлөк нерсе – жалган, куру далалат.

Ачуулануу, ичи тардык, кумарлануу, жемедей – 
Төрт балаадан кутулбасаң жарыбайсың кенедей.

Чамда, жетиш жакшылыкка. Өмүр өтүп, - кетесиң,

Жакшылыктан түбөлүктүү, өлбөс доско жетесиң.

Замбилдеги – даражалуу, кулдар аны көтөрөт,

Жакшылыктын баркы бийик, даражадай көкөлөп.

Келер муунду, жакшылыктан пайда болгон алтын тоо

Келечекте күтүп алат, мол береке – ошондо.

Жакшылык деп, жанын берген бактысынан жаңылбайт,

Кара ниет өмүр бою кырсыктардан арылбайт.

Күнүң бүтүп, өлмөйүнчө, жакшылык! – деп өмүр сүр,

Калптан качып, кем болбогун, кыйшаңдабай түзүк жүр.

ӨМҮРЛҮК ЖУБАЙ
Асыл аял күйөөсүнүн тоодой бели таяган,

Сылык, токтоо, каражатты ченеп жумшап, аяган.

Кадыр-барктуу эркекти да жер каратып, жок кылып,

Сойку аял булгап салат баскан жолун бок кылып.

Эркегине эмне жетпейт тура жүрсө аялы?

Турмуш болбой бүт ыдырайт суюк болсо аягы.

Аялзаттын мыктысына, акылы да келишкен,
Суктанышып, кеп кылышып, бааны элдер беришкен.

Кудайды эмес, эрин сүйгөн асыл аял сөзүнөн
Боз талаага жамгыр жаамак булуттардын көзүнөн.

Аял таза болуш керек асылдыкты аркалап,

Актык менен күйөөсүнүн абийрин да калкалап.

Аялыңды кулпулаба, эч оңобойт тыйгандык,

Таза сактайт аны ак иш, жакшылыкты кылгандык.

Жамандыктан үйдү сактайт касиеттүү жар деген,

Теңир дагы ишин жалгап, жолу болот шар, кенен.

Эр басабы баш көтөрүп, сыймык деген бак конуп?

Жубайынын көөсү жүрсө көңүлүнө так болуп?

Аял көркү – шакек эмес, ал кемиткен жалган баа,

Көркү анын – жакшылыкка сугарылган балдарда.

БАЛА
Акыл-эстүү, зирек жана жакшылыкты кыйбаган

Бала артык, дүйнөдөгү бар байлыктан жыйнаган.

Кырсыктардан аман калат ата-эненин жандары,

Жакшылыкты көздөп, колдоп, жашап жүрсө балдары.

Бала – биздин байлыгыбыз, аны кантип таналы,

Жакшылыгың үчүн сыйлап кудай берет баланы.

Ата-энелер наристенин колу тийген табактан

Ичип-жешсе, жегенсишет бейиштеги тамактан.

Наристени эркелетип, уксаң анын бал тилин,

Ырахатка чөмүлөсүң, балкып, эрип жан-дилиң.

Ала үнүн укккан кулак бөлөк үндү каалабас,

Миң кубулсун арфа шаңшып, аны анча баалабас.

Ата үчүн чексиз бакыт, көрүп урмат, сыйын  да,

Уул олтурса жакшыларга аралашып жыйында.

Жакшы кабар, - көбөйгөнү, төрөлгөнү балдардын,

Андан ашкан кабар мындай: «Мыкты өсүп, балдар тың!»

Бала парзы – жакшы өсүү, болбогондой катасы,

Эл айткандай болсун жалпы: «Бактылуу деп атасы!»

СҮЙҮҮ
Махабатты жашырып да, кулпулагын миң ирет,

Жалооруган көздүн жашы бар экенин билдирет.

Өзңм үчүн жашаймын дейт таш боор жолдоп адашып,

Сүйгөн – элдин жүрөгүнөн орун алган жарашып.

Денедеги жан шордууга сүйүү – күндүн нурундай,

Камакта ал жашайт зарлап, арыз-муңу угулбай.

Махабаттын таасиринен анык достук жаралып,

Берет бизге ырахатты, ыйык белек саналып.

Жер үстүндө, көктөн дагы зор бакытка мингизип,

 Жаныбызга ээ болот ал күч экенин билгизип.
Жакшылардын ишин колдоп, баркын сүйүү жоготпойт,

Коргоп бизди, жамандыкты жанга жакын жолотпойт.

Сөөлжан үчүн күн аптабы – тозок оозун ачкандай,

Махабатты чангандарга – сүйүү ууну чачкандай.

Муздак жүрөк жыргай албайт, жан дүйнөсү бош калат,

Көккө бийик көтөрүлбөйт. Кыркылгансып кош канат.

Махабаттан кечкендерге – сыпат, көркү дененин

Ырахат бербейт. Сен аларды майыптарга теңегин.

Сүйбөгөндөр - эптеп жүргөн шордуулар бейм жаны жок,
Тери менен сөөктү каптап койгон өңдүү. Багы жок.

МЕЙМАНДОСТУК
Думананын кейпин эми кийбейличи дешкендер  -
Мейман күтүп, оңололу деп тагдырын чечкендер.

Жесең дагы периштелер жеген бейиш тамагын,

Меймандарды үйгө кир деп, аш бергенге жарагын.

Чакырбаган конокту да күлүп-жайнап тосуп ал,

Болочокто азаптардан кутулушуң ыктымал.

Меймандардын мыктыларын тосуп алып сүйүнө,

Ийгиликти периштесин кийиресиң үйүңө.

Меймандардан калган ашты жеп, күкүмүн сыйлагын,

Экпей туруп, кампасына мол түшүмдү жыйнагын.

Меймандостук касиеттен сый-урматка коносуң,

Өзүң дагы Жараткандын сый коногу болосуң.

Мейманыңдын кадыр-баркы эшигиңди ачканга

Негиз болуп, көңүлдөнтөт дүнүйөңдү чачканга.
Пейил тарып, мейман үчүн ачылбаса эшик кең,

Ошол короо куру калат ырыскыдан, кешиктен.

Меймандарды макоо сүйбөйт, ырыскыны колунан

Кое берип, басат шордуу жарыбастык жолунан.

Уйпаланган гүл көңүлү иренжитип, тындырат,

Суз мамиле мейманыңдын шагын жаман сындырат.

ЖЫЛУУ СӨЗ
Ак жүрөктөн чыккан сөз деп айтат сөздүн кандайын?

Мээримдүүлүк, акыйкатка толуп турса ар дайым.

Жылуу жумшак сөздөн артык, мыкты белек болобу?

Даанышманга ошол белек баардыгынан жогору.

Мээримдүү сөз күндөй жаркын, жарык кылат үйүңдү,

Ошол сенин эң жакының, эң боорукер, күйүмдүү.

Жылуу – жумшак сүйлөгөнгө болгон – токой бак конот,

Түбү ачуу жардылыктан, балаалардан сак болот.

Макул болуп жылмайганың, сөздөр жанды эриткен,

Асыл таштан баалуу келип, анын наркын кемитет.

Сөз жылуусу жакшылыкка аска-зоодой бел болуп,

Жамандыкты жууп, жок кылат жан сергиткен жел болуп.

Жылуу сөздөр – жакшылыктын таттуу, ширин жемиши,

Ошолорду аздектеген пайгамбарга тең киши.

Бул жашоодо жана андан кийин жашаар өмүрдө,

Кайгы-капа болбойт анын түшүндө да, өңүндө.

Ак сүйүүгө сугарылган кепти угуп, берилип,

Неге ачуу, ичиркенткен сөзгө кирдиң элирип?
Чийки мөмө жеп эч качан ыраазы болбойт акылман,

Жакшы сөздөн кечип, неге адашасың акылдан?

ЫРААЗЫЧЫЛЫК
Жардам –ыйман, ак ниеттин сыйы, ыйык парзы,
Жашоодогу адамдыктын күзгүсү ал, маңызы.

Учурунда берген жардам шарт, жагдайга оң келип,

Маанилүү да, өтө таттуу, аз болсо да – чоң! – делип.

Жардам – сыпаа, эң жөнөкөй, акы сурайт дегизбей

Болсоң экен учу-кыйры көрңнбөгөн деңиздей.

Кичинекей болсо дагы, анысына карабай,

Колкабышта эбегейсиз чоң мани бар аябай.

Соодалашпай жардам кылып, көңүл үчүн агыз тер,

Муктаждыкка карап туруп аз-көп дебей жардам бер. 

Канат болгон адамыңыз жакшылыгын актагын,
Алкыш айтып, элге-журтка атын чыгар, мактагын.

Жети ирет жаралганда, жашап жети өмүрдө,

Оорчулукта таяганды бек сактайсың көңүлдө.

Жакшылыкты эстен чийген – адамдыктан кеткендик,

Жаманлыкты унуткандык – асылдыкка жеткендик.

Таарынычтын чаңын күбүп, күчү менен жардамдын

Жарпын жазат эстүү немее ызаланып калгандын.

Актын башын аттаганды кечиресиң, арга жок,

Бирок андай нерсе, чиркин! - жардам бербес жанга жок! 

САБЫРДУУЛУК

Саабырдууну теңир өзү бейишинен тозот го,

Албууттууну түптүз эле салып ийип тозокко.

Дымагыңды сууткун салбай жанды мүшкүл сазына,

Чорт кыялга жол бербестик – басы жеткис казына.

Кыялыңды тизгиндесең жоюп анын катасын,

Ала аласың акылмандын алкыш сөзүн, батасын.

Сен өзүңдү бекем карма, милдетиңди унутпа,

Бир ошондо баркың өсүп, башың жетет булутка.

Бай, жардылар кыялдарын тизгиндешсе жакшылап,

Экөөнүн тең барк, байлыгы ашып жана ташымак.
Ташбакадай болсоң эгер, беш сезимди тизгиндеп,

Эч бир кырсык баспайт, шордуу – шеригибиз биздин!- деп.

Ажаансыңбы? – Жап оозуңду, тактап сүйлө сөзүңдү,

Болбогондо, бөөдө күйүп, жок кыласың өзүңдү.

Токтоно албай ачууланып, жайган ушак – жалганың,

Кадыр-баркты бүт кетирет. Айтып бекер калганын.

Эрте-кечпи айыкса да күйгөн адам баласы,

Өмүр бою эч айыкпайт тилдин салган жарасы.

Баалайт кудай жоош, момунду берип бакыт, жыргалды,

Жолун ачып, көкөлөтүп сабырдуулук кылганды.

БИРӨӨНҮН АЯЛЫНА КӨЗ АРТПОО

Сен бирөөнүн аялына көз артканың, акылман

Ак жолуңдан тайыганың, адашканың акылдан.

Ар бир түнү эшик алдын аңдыганың кылайып,

Чектен чыгып калган анык макоолорго ылайык.

Бузукулук көзү менен аялдарга караган

Адам эмес, басып жүргөн тирүү арбак чала жан.

Көздөрүнө бузукулар бир нерсени илишпейт,

Анын арты опурталдуу экендигин билшпейт.
Азгырып да, кыянаттык ишке терең бата алган,
Ар-намысын булгап, тепсеп – жүзүкара аталган.

Уят болуу, өкүнгөндүк, корку жана ачууга

Жүрөнөктөр дуушар болот, мүмкүн эмес качууга.

Асыл адам баспайт андай бузукулук жолунан,

Жакшылыкка жаны тартат иши чыгып оңунан.

Жолукканда, ала качат көзүн бөлөк аялдан,

Демек, андай асыл адам айкөл болуп жаралган.

Бөлөгүнө бир да барбай, жүрсө жолун тоорубай,

Бузукулук ишти сүйбөйт, көрүп аны – оорудай.

Маа демектен капыр болгун, от менен кой, - ойнобо,

Бөлөк, чоочун аялын сен бузамын деп ойлобо.
ЧЫДАМДУУЛУК
Чыдагандан жер кенебейт кетмениңдин чапканын,

Ызааланып, өч алуудан кара жанды сактагын.

Ызаалыкка алдырбагын, өчтүн түбү – көз жаш, ый,

Көңүлүңдөн чийип салып түп тамырын жулуп, кый.

Бекемидигиң – макоо сөзүн какпай угуп алганда,

Жандүйнөңдүн жардылыгы – мейман ачка калганда.

Жакшынакай сапаттарды сактайм десең, кулак сал:-

Чыдамсыздык шайтаныңдын демин суутуп, байлап сал.
Токтоно албай ачууланган тез, жоготкон өз баркын,

Бекеринен айтылбаптыр: - «Сабыр тңбү сары алтын»

Өчтү алган –көксөөсү сууп, бир-эки кңн кубанат,

Кечиримдүү өлсө дагы, өмүр жолу уланат.

Ачууң менен жамандыкка жасабагын жамандык,

Жоош, боорукер бол, жоготпой сапатыңды адамдык.

Кемсинткенди – (ызаалантып, көкөйүң тийсе ал)

Токтоолугуң, айкөлдүүгүң менен согуп, жайлап сал.

Жандүйнөсү ак адамдар оройлукту сүйбөгөн,

Уу чачканга ачууланбай жылуу-жумшак сүйлөгөн.

Бактылуураак, ашын таштап, акты ыйык туткандар,

Ачууланып сүйлөгөндү ачууланбай уккандар.
ИЧИ ТАРДЫК
Түз, ак жолдо баратасың. – Жандүйнөңдү андыктан

Тазалагын макоолорго таандык – ичи таардыктан.

Бул сапаты жок адамдар күйбөйт отко демекмин,

Алар деген анык өзү – баалуу, кымбат белектин.

Бирөөлөрдүн байлыгына пейли таза, ичи кең
Адам гана тең кубанат сыртынан да, ичинен.

Ак жолдогу бошойт андан, асылдыгын билгизип,

Койбосун деп жаман сапат залакасын тийгизип.
Ичи тардык опурталдуу. Ээлеп алса – бүткөнүң,
Андан ашкан душманды сен турмушуңда күтпөгүн!

Суук, ачкалык ичи тардын бүт тукумун курутат,

Өзүн дагы соо койбостон карышкырдай улутат.

Ийгиликтин периштеси ичи тардын баарына

Жини келип, Мудевинин сиңдисинин каарына

Калтырыптыр. Ичи тардык байлап, тороп жолуңду,

Байлыгыңдан ажыратып, катырат бейм шоруңду.

Ичи тардын жыргаганы анык, дана эместей,

Жылып өтчүү булут өңдүү, кыялдагы элестей.

Жетти бекен ичи тарлар бака, өсүп-өнүгүп?

Кең пейилдер эл ичинде, кайгы-муңун бөлүшүп.

БИРӨӨНҮН МҮЛКҮНӨ КӨЗДҮ АРТПОО
Сен бирөөнүн байлыгына артып жатып көзүңдү,
Анын ээси менен кошо жок кыласың өзүңдү.

Андай ишке пастар барат ачкөздөнүп, наалышкан,

Бирөөлөрдүн короо, мүлкүн эч ойлобойт даанышман.

Жыргал деген керемет бар. Айып кетпе сен деги,

Кууп артынан алыш үчүн ырахатты жердеги.

Жардылыкка батса дагы, өзүн өзү кармаган

Ачкөздүккө колун шилтеп, осолдукка барбаган.

Илим күндөй жанса дагы соо калбайбыз жеңилсек,

Өзүмчүлдүк, ачкөздүккө тоотоно албай берилсек.

Түз, ак жолдо баратып да, калып шылдың, күлкүгө
Өлөт адам көзүн артса бирөөлөрдүн мүлкүнө.

Байлык багы ичкен болсо өзүмчүлдүк суусунан,

Жалбырагы, мөмөсү да соо боло албайт уусунан.

Бирөөлөрдүн мал-мүлкүнө сен көзүңдү артпайсың,

Демек, сен да жоготуунун көр азабын тарпайсың.

Жакшылыкка жүзүн буруп, жаман дарттан качкандар,

Иши менен Жаратканга жагып, жолун ачкандар.

Өзүмчүлдүк оорусунан жууп, тазала жаныңды,

Сени жайлайт, өз жайына коюп койсоң аныңды.

ЖАМАН СҮЙЛӨБӨӨ
Жакшылыктан мейли четтеп, ташбоордукту сен көргөз,

Шыктылыгың сенин болор –сүйлөбөсөң жаман сөз.

Жакшылыкты кылбай деле жүрө берчи кыбырап,

Бирөөлөргө ушак сөздү таркатканча шыбырап.

Ыйык тиеп маанисин бүт окуп чыгып кылыдма,

Жаман сүйлөп жашаганча өлгөн артык чыныда.

Мейли, бетке ачык айткан ачыктыктан жазбасын,

Ары карап, ушак сүйлөп бирок чуңкур казбасын.

Ушакчыда эзелтеден жакшылыктын изи жок,

Бир ушактан бөлөк анын жакшы көргөн иши жок.

Бирөөлөрдүн кемчилигин чукулаба, айыптап,

Сени дагы жанчат бирөө толгон – токой айып таап.

Жолдошторду жыргап тосот: - бул жөнөкөй сый деген,

Чыйрыктырып, чочутасың жанды орой сөз менен.

Жолдошторду ушактаса көөнү сүртүп  көңүлгө,

Эмне кеп-сөз айтып берет билбегендер жөнүндө?

Кантип гана алып көрөт жер ушундай адамды?

Жөн койбостон, маркумду да ушактаган арамды?

Өз кемтикке кандай болсоң, бөлөккө да аяр бол,

Дал ошондо буюрат сага бак-дөөлөткө даяр жол.

КУРУ СӨЗ

Куру шалпып, жадаткан да мани бербей сөзүнө
Нааразылык, жек көрүүнү тилеп алат өзүнө.

Жолдошторду сөккөн артык көз көрүнө каратып,

Болбогонду сүйлөгөнчө шылдың, күлкү жаратып.

Куру сөздү сүйлөмүн деп акылынын аздыгын

Көрсөтөт да, ачып салат тайыздыгын, кастыгын.

Жакшылык да жадап кетип салат арка, далысын,
Натыйжада шалпыгандар тебелешет намысын.

Акыл-эстүү адам деле эл оозуна алынган

Жөнсүз сүйлөп коемун деп уят кепке кабылган.

Куру сөздү сүйлөп жаткан-күбүлгөн чаң, өчкөн – чок,

Маанисиз да, көңдөй сөздөй бул дүйнөдө күнөө жок.

Эстүү-баштуу көп сүйлөсө жек көрүнөт жеме жеп,

Көп сөз – бок сөз деп илгертен калган экен накыл кеп.

Китептерди көп окуган чилтен адам, акылман

Болор-болбос сөздү айтып, адашпайт эч акылдан.

Бокко өтпөс сөздү дагы кокусунан жаңылып

Айта салбайт – акыйкатка көзң жеткен – маалынып.

Ооздон чыккан ар бир сөздөр терең болсун деңиздей,
Мааниси жок сөздөн качкын акылы кем дегизбей.

ИШТИН ЖАМАНЫ

Жаман ишти жасайт наадан жаманына карабай,

Таза жүрөк ошолорун көрүп ооруйт аябайт.

Жаман иштер-ысык жалын, жайлап салат күйгүзүп,

Четке кагып ошолорду, жакшы иш кыл сүйгүзүп.

Сага кылган жамандыкты көтөр, чыда кектебей,

Өч алууну ойлобогун оор түйшүктүү кеп дебей.

Бөлөктөрдү курутам деп жок кыласың өзүңдү,

Кудай сени жоопко тартып, чукубасын көзүңдү.

Кедей туруп бай болбойсуң. Жаман ойду көңүлдө
Уялатып, дегдебегин арам иштер жөнүндө.

Сага бирөө жамандыкты жасабасын кааласаң,

Өзүң кылбай жамандыкты, токтоолукту бааласаң.

Душмандардын далайынан аман калдык кутулуп,

Ачуу душман катаал нерсе, ал олтурат кутуруп.

Жамандыкты күндө кылган акылсыздын ажалы

Көлөкөдөй ээрчип жүрөт, бериш үчүн жазаны.

Ачуусу жок момун адам сүйөт өзүн, тазалайт,

Анык эле кечил өңдүү жамандыкты жасабайт.

Куу көңүлдөн арамдыкты, ачууланып, ташыба,

Сен урбасаң, таяк келип тийбейт сенин башыңа.

БЕРЕШЕНДИК ЖАНА АНЫН МИЛДЕТИ

Нөшөр төгүп, талаа-түздөн доолаган жок акыны,

Милдетим деп, бергениңди албай, унут акыры.

Болсун байлык, милдети зор, жасай билсин жумушун,

Жардыларга кызмат кылсын, оңоп жашоо-турмушун.

Эки бирдей тең дүйнөдө жаркып, жашай алгандык – 

Жардам берип, каатчылыкта аман сактап калгандык.

Даанышмандар салтын сактап, жакшылыктан өнүшкөн,

Баш тарткандар тирүү деген эсепте жок, - өлүшкөн.

Берешендин колундагы байлык – таза булактай,

Толуп турат, тегерегин көрктөндүрүп, кургатпай.
Ал – жемиштүү бактын өзү, ырахатын көрөсүң,
Көлөкөдөн жан сергитип, жап-жатканда мөмөсүн.

Айылдагы кереметтүү дарактай ал, сыр каткан,

Ооруп калган шоордуларды айыктырып, жыргаткан.

Өзү сызда олтурса да, жардам сурап келгенди

Кур калтырбайт, ыйык милдет туткан неме -бергенди.

Колунда жок ак адамдын жаны батат арманга,

Кыйналгандын өтүнүчүн аткара албай калганга.

Оорчулукта бөлөктөргө жардам берип, аянба,

Кедей болсоң, сат өзүңдү, жан жагыңды каранба!

ЖАКШЫ АТКА ИЛИНҮҮ
Ашкан сыйлык болбойт «Жакшы!» - деген атка конуудан,

Жардылардан аянбагын, көөр төгүлсүн колуңдан.

Жакшылыкты жасагандан, жакшы деген ат калып,

Түбөлүктө өчпөй жашайт кылымдарда сакталып.

Бүт өзгөрөт, бары өтөт, ичер суусу түгөнүп,

«Жакшы!» - деген атың гана жашайт экен түбөлүк.

Баркың менен жашап өтсөң пайгамбарга тетесиң,
Жараткандын урматына, алкышына жетесиң.

Кем-кемтиктин данегинен өнүп анан – «Бар» - болгон,

Өлгөн асыл өлбөстүктүн дүйнөсүндө бар болгон.

Төрөлдүңбү, атак алгын, калар болсоң алалбай,

Бул жарыкка такыр эле койгонуң оң жаралбай.

Атыбызды чыгарбасак, бирөө бизди мактайбы?

Ал үчүн биз күнөөлөрдү башкаларга такпайлы.

Атак-даңксыз жүргөндөрдүн салмагынан жөн эле
«Баарыңарды ачка кылам!» - деп жинденет Жер-эне.

Кадыр-барктуу, атактуулар - миң жыл жашай тургандар,

Даңкы жоктор – тирүүсүндө өлгөн кудай ургандар.

КЫТМЫРЛЫК

Акыл-эсин жалган ээлеп тумандаткан неменин

Кемчилигин айгинелейт табияты дененин.

Көрөлүчү жамандыкты жасагандын жагдайын: - 

Эл сыйына арзып иши жарык кылбайт маңдайын.

Сыртынан бир караганда чечкиндүүдөй түрү бар
Байкуш эркек барс терисин кийген уйга барабар.

Аңчыдай бир аңдып жаткан тор, арканын колдонуп,

Жалганчы эң коркунучтуу сопулардай оомдонуп.

«Мен дүйнөдөн кечтим!» - деген калп айтканга кайгырып,

«Неге анттим?» - деп бир ыйлайт көздүн жашын сай кылып.

Ал митаайым жоош көрүнөт, - илбериңки көз караш,

А чыныда ал – мыкаачы, эбгейсиз боору – таш.

Адамдар бар – ичи кара, көө казанды баскандай,

А сыртынан шекшибейсиз, булуту жок асмандай.

Айта албаймын, ыйык сууга салсаң дагы – аларын
Кытмырлыктан, арамдыктан тазаланып каларын.

Мойну ийри ситаранын үнү жазат жарпыңды,

Түптүз найза жанды сууруп калтырат бейм тарпыңды.

Эмне кылат чач өстүрүп, сакал алып, ойрондор,

Бул дүйнөнүн жаманынан кол үзүшүп койгондор.

ЧЫНДЫК
Сөз чынында чындык сөз деп эсептелет таптаза,

Ичинде ал арам ойду, кытмырлыкты катпаса.
Жакшылыкты көздөп жаткан жалгандык бар, ал өзү – 

Аты жалган болгон менен ак чындыктын дал өзү!

Өрттөп салчуу от – жалгандык. Жан денеде зыркырап

Оор жалгандын күйүтүнөн күйүп кетет чыркырап.

Жүрөктөрдө жашап калат орун алып түбөлүк,

Калкты кууган адамдардын туусу болуп күбөлүк.

Ак чындыкка жан тартканың турат дана билинип,

Ага жетпейт айкөлдүк да, берешендик биригип.

Чындык даңкы өлбөйт, өчпөйт күн нурундай кылымда,

Баардык мыкты саппатардын ал энеси чынында.

Чынды сүйгөн эң бактылуу, өйдө, бийик Чынардан,

Иш кылбаган күндө дагы атак-даңкын чыгарган.

Жандүйнөңдү, ой-санааңды чындык менен тазалап,

Кирдегенде таза жуусаң дене, башың тазарат.

Баардык шамды шам деш болбойт, нурдуу болсо ал-мыкты,

Туш тарапка тегиз чачып чындай тунук жарыкты.

Көп нерсеге көзү жеткен адам билет бек айтып,

Чындан ашкан мыкты сапат жок дүйнөдө – деп айтып.

АЧУУЛАНУУ

Алсызга сен ачууланба, тийгизбегин ага тил,

Күчтүүлөргө кандай айтсаң эрк өзүңдө, өзүң бил.

Жакшы болмок аларга да келтирбесең жиниңди,

Бирок уят, алсызга сен агытпагын тилиңди.

Күчтүүгө да, алсызга да ачуланба тимеле,

Кайгы, кырсык, өкүнүчтүү өз жаныңа тилебе.

Ачуу – душман деген сөз бар. Чыркыратып жаныңды,

Тынчсыздантып, капалантат кармабасаң аныңды.

Ачуу сени муунта электе, сен ачууңду бек байла,

Мындан артык ага каршы табалбайсың сен айла.

Ачуу – жалын, алоолонсо баарын жалмап чок кылат,

Ой - жүгүртүү, тура чечим жемиштерин жок кылат.

Муштум менен жерди мушта, жаза кетпейт, урасың,

Ачууланып жок болосуң, чынга моюн сунасың.

Ачуу сөздөр жанды эзип, күйгүзсө да талкалап,
Бир унчукпай балээлерден кал өзүңдү калкалап.

Сабырдуунун иши жылып, эшик кенен ачылат,
Ачуулуунун азабынан көп ырыскы чачылат.

Ачуулуулар тирүү жүрүп өлүктөргө тең болот,
Өз ачуусун жеңгендердин келечеги кең болот.

ӨЛТҮРБӨГӨНДҮК
Өлтүргөндүк – кан бузулган – айыкпаган дарт делет,

Бөлөк жаман жоруктарга негиз болуп, жол берет.

Кандай жакшы баарын сактап, нан бөлүшүп, жашаган,

Адамдыктын мыйзамы бейм жакшылыкты жасаган.

Тирүүлөрдүн баарын сакташ адам парзы, милдети, 

Акылманда болгон эмес жалган айтуу илдети.
Көз көрбөгөн майдалардны баарын сактап калгандык,

Азаптардан кутулуунун жолун тандап алгандык.

Тирүүлөрдү жок болуудан сактап калган акылман,

Акылмандар арасына эң жогорку асылдан.

Тирүүлөрдү өлтүрбөймүн, аяймын деп жүргөндөр –  Жер  үстүндө мыкты жашап, узун өмүр сүргөндөр.

Ажал сени алмак болуп, чөксө дагы көңүлүң,

Акың жок дос, кыскартууга бирөөлөрдүн өмүрүн.

Акылмандын жек көргөнү, бир ал үчүн бүт күнөө:-

Колун салу бирөөлөрдүн жыйган-терген мүлкүнө.

Өлтүрүүнү кесип кылган жакшылыкты көрбөгөн,

Акылмандан каргыш угуп, эч бир өсүп-өнбөгөн.

Айтышат го карап арык, жолу булганч жаманды:

«Ал мурунку жашоосунда өлтүрүптүр адамды».
ТОКТОБОГОН, ӨТҮҮЧҮ НЕРСЕ
Кечиримдүү караңгыда темселеген макоолор,
Жок болуучу нерселерди бар деп айтса ошолор.

Бий бүткөндө бары карап, эл басканы токтолот,

Дал ушинтип байлык дагы колдон чыгып жок болот.

Түбөлүктүү байлык турбайт келген менен кишиге,

Сен аныңды корот, жумша азаматтык ишиңе.

Күндөр чубайт тизилишип, тиштериндей аранын,

Өмүрүңдү араласа көрө албайсың караанын.

Ажал мушу жанды сууруп, күбүгөнчө тишиңди,

Уланта бер түбөлүктүү жашай турган ишиңди.

Кечээ барсың, бүгүн жоксуң күл, чопого айланып,

Бул жалганда биз шордубуз жан ажалга байланып.
Канча жашайт пенде сезбейт, миң жылды да жашаса,
Жасай турган иши анын бүтөр эмес – жасаса.

Жумуртканы оюп, тешип чыккан өңдүү балапан,

Камагынан чыгып сыртка, таштайт экен бизди – жан.

Өлүм деген – кату уйку, түш көрүү бейм болгону.

Төрөлүүнү эмне дейбиз? Ал уйкудан ойгонуу.

Узак турбай жан токтобойт келип калса сурагы,

Оңой сынчу үлбүрөгөн жука идиш – турагы.

АНЫК, БАР НЕРСЕ

Барды жокко чаташтырган өтөт чексиз арманда,
Өмүрүнүн экинчисин кийин жашап калганда.

Анык, болгон бар нерсени көрүп турган тазаны,

Каптап, баспайт түшүнбөстүк, караңгылык азабы.

Бар, болмушту туйган болсо бактысы бар колунда,

Андай киши баратканы анык бейиш жолунда.

Бар, болмушту туя албасаң акыл жетпей, темселеп,

Сезимиңдин бешөөнү тең тизгиндебе десем эп.

Эң чыныгы даанышмандын касиети бар мындай:

Барды бардай даана көрөт, жаны таза алтындай.

Бар нерсенин маңызына жеткен адам куткарды,
Төрөлүүдөн өзүн өзү, - мындан артык кут барбы?

Түшүнбөстүк, нааданчылык – кырсык башы аныгы,

Таратсынчы ошолорду билимдүүлүк жарыгы.

Аман калат бардын түбү маңызына жеткендер,

Бар нерсени туюп, ага ишенгендер – макта шер.

Капаланткан ачуу сөздөр калбасынчы көңүлдө,

Дегелечи, такыр эле болбогондой өмүрдө.

ДААНЫШМАДЫК

ИЛИМПОЗДУК

Баардык жакшы нерселерге үйрөн бөлүп көңүлдү,

Сый күтпөстөн ишке ашыр баарын – жашап өмүрдү.

Арип менен тамга эмне? – Экөө анык – эки көз,

Бирөө – эсеп пайдубалы, бири түзөт сүйлөм сөз.

Акылмандын көзү ачык, - көрөгөч деп саналар,

Наадандыкы көздөр эмес, ириң толгон жаралар.

Илимпозду жыргал тосуп, көздөн жалын чачышат,

Коштошкондо алар менен ич тызылдап ачышат.

Көптү билген даанышмандын ылдый эмес илимпоз,

Таазим кылып, ийилгени -  сылаганы билип, дос.

Чөлдө кудук терең болсо,  ошончулук суу толор,

Билим терең болгон сайын мөмөлөрү мол болор.

Үйдөгүдөй жүрөт алым кайда гана барбасын,

Өлмөйүнчө оку тынбай, андан көңүл калбасын.

Аалымдыкка жете аласың талыкпаган эмгектен,

Кырсыктарда колдоп коет жети жолу туулсаң сен.

Аалымдардын ырахаты – окуп, билим алганда,

Ала үчүн андан артык дүнүйө жок жалганда.

Билимдүүлүк күн бүткөнчө сени менен бир болот,

Ал турганда дүр-дүнүйөң колго жуккан кир болот. 
НААДАНДЫК
Аалымдарга акыл айтуу ашкабактай баш менен,
Ойноор жер жок ойногондой колундагы таш менен.

Наадан жок го эстүүлөргө акыл айткан арамдай,

Андай неме төшүндөгү эмчеги жок аялдай.

Билими жок адамга да турат эч ким тийишпей,

Тынч олтурса аалымдардын кеп-сөзүнө киришпей.

Ошлордун акылынан ашса дагы акылы,

Акылмандар теңине албай коет аны акыры.

Бекер эле наадан мен! – деп бой көтөрөт адатта,

Алым анын кур дымагын кагып салат заматта.

Окуп, билим ала албаган пайда барбы жакырдан?

Аның төмөн эч нерсе өспөй турган такырдан.

Келишимдүү көрүнүшүп, пас келишип аларың,

Мололорго окшоп турат, - билгиң келсе кабарын.

Бай болсо да жек көрүнөт билимсизиң. – Байлык – суу,

Келечеги кең – ааламдын, ал алкышка татыктуу.
Ал наадандын ата-теги бийик болсун канчалык,

Алым өйдө, теги бийик болбосо да анчалык.

Китеп бетин ачпагандар аалымдарга тең эмес,

Алар, болгон акыл менен айбан, малдан кем эмес.

УГУУ

Угуу сезим – анык байлык. Андан артык болобу?

Андан ашкан белекти мен көрө элекмин оболу.

Сүйлөшүүлөр учурларда укпай калса кулагың,

Курсагыңды жакшы тойгус, ачка болбо, чунагым.

Даана угуп, жыргаш үчүн жанын салбай убайга,

Өз кулагын алпештеген жакан толук кудайга.

Аалымдардын акылын ук, көр пайдалуу сабактай,

Аксактарга сабак берет ал жөлөгөн таяктай.

Ошолорго кулак төшө, пайданы көп табасың,

Ошондо сен  сазга чөкпөй аман, тирүү каласың.

Канчалык сен аалымдардын сөзүн уксаң кунт коюп,
Ошончолук жакындайсың ошолорго, чоңоюп.

Чала угуп калса дагы сөзгө чаңды жугузбайт,

Бурмалап да, ооздон жаман кепти элге угузбайт.

Аракетсиз, ниеттенбей сөздү даана угушка,

Угуп турган күндө дагы – дүлөй делет! – Урушка.

Сөздү багып, уга албаган ит казыкка байланып,

Жумшак сөздү таап айталбайт жаны ташка айланып.
Сүйлөп гана, сөз укканды ойлобогон адам түк,

Наадандын дал анык өзү жерге, сууга, башка – жүк.

АКЫЛ
Ар балээден сактап жүргөн акылдын зор күчү бар,
Жаны кетип зыркырашат андан коркуп душмандар.

Тунук акыл албуутанган сезимдерге тизгиндей,
Жакшылыкка эшик ачат, жамандыкты киргизбей.

Оңой билет буюмдун ал жасалма же аныгын,
Акыл эси күндөй жаркып, чачып турса жарыгын.

Акылы бар тез түшүнөт сүйлөгөндүн сөзүнө,
Тигил дагы угат аны, кезек келсе өзүнө.

Акылы бар жанга шерик дос мыктысын тандаган,
Достук жибин эч бир кырсык баса дөөлөт, бак утуп.

Акылы бар келечектин айтат бизге кабарын,

Ай ким билсин караңгыда макоо эшик табарын.

Жан үшүткөн коркунучтан коркпой койбойт акылман,
Коркуу сезим макоодо жок, кудай алып акылдан.

Жанын сактайт кырсыктардан эстүү, байкап алыстан,

Көзү ачык адамдарды кырсык баспайт капыстан.

Эстүү адам кедей туруп байлар менен тең эле,

Чириген бай болсо дагы макоо жарды өң эле.

КЕМЧИЛИКТЕРДИ ЖОЮУ

Кур дымакты, жин шайтанды кууп, өзгөрүп, агарган,
Бар байлыктан эч кемибей туура багыт ала алган.

Бой көтөрүү, зыкым болуу, аздектечүү жандарга

Жан тарткандык. – Үч кемчилик, тиешелүү хандарга.

Кемчиликти жек көргөнгө майда тактар өзүнө
Чоң сезилип, чексиз аалам саякаттанат көзүнө.

Кемчилигиң – зор душманың, жогот аны, өлтүр, сок!

Ал озунуп, баса калып кылмайынча сени – жок.

Чара көрбөй жүрө берсең кекиртектен ала албай

Жок болосуң аңыздагы күйүп кеткен самандай.
Кемчиликтен тазаланат акыл-насаат сөзү бар

Жакшылыкка жаны анык тартып жаткан өкүмдар.

Жакшылыкты кылбагандын жыйгандары билинбей
Жоголмок бир кемчиликтей, жалгандардын бириндей.

Сараңдыкты айыкпаган дартка теңеп акылман

Андан эрте тазаланып, кутулууга чакырган.

Сен өзүңө өзүң деги суктанбагын, куруп кал,

Ичиңдеги жаманыңдын бүтүн баарын жулуп сал.

Начар жагын душмандардан жаап-жашырган өкүмдар,

Ошолордон кордук көрбөйт, баскан жолу болбойт тар.

ХАНДАРДЫН КАТУУЛУГУ

Өлтүрүүдөн баш тартпаган тоногучка окшош хан,
Кан ичкич деп эли тааныйт, анын баскан жолу – кан.

Бакмак тургай кайран эллин тоноп жаткан өкүмдар

Тонош үчүн жолго чыккан каракчыга барабар.

Өз билгенин кыламын деп мамлекетти кыйраткан

Кара ниет, алдамчы хан эллин тоноп, ыйлаткан.

Эллин кордоп, сыздатканы – кол жууганы багынан,

Байлыгынан айрылып да, ажырайт ал тагынан.

Көздөн чыккан элдин жашы жууп тосмону жок кылат,

Ырайымсыз өкүмдарын дүнүйөсүн – чок кылат.

Элим деген ниети ак хан атагы таш жарат,

Кара ниет адамдыгы таяк болуп баш жарат.

Кургакчылык, жуттан өтөт хан жаманы, жана да,

Ташбоор болсо тузду себет сыздап жаткан жарага.

Жарды байкуш азан тартса, бай кыйналат андан да,

Жүзүкара, митайым хан такка минип алганда.

Жаанчыл маалда булут болбой, жаан сугарбайт эгинди,

Хан зулуму такты ээлеп, башкарганда элиңди.

Хан каардуусу эл башкарса башты ылдый салмакпыс,

Ал бар жерде уйлар байып, сүттөн куру кылмакпыс.
МЭЭРИМ ТӨККӨН КӨЗ КАРАШ
Мээрим төккөн көз караштар кимге гана жакпаган,
Биздин шордуу дүйнөбүздү жок болуудан сактаган.

Жакшы ишти жарата алат мээрим төккөн көз караш,

Ансыз жашоо жашоо эмес, куруп кетсин алтын баш.

Обон шаңдуу чыгат, көрткү алган болсо сөзүңдөн,

Күн нурундай мээрим сенин жанып турсун көзүңдөн.

Мээрими жок көздөрүңдүн кереги бар канчалык,

Жарык бербес чырагыңда муктаждык жок анчалык.
Көздүн көркү -  мээримдүүлүк. Экөө каткан жарадай

Астыртадан тигилишсе, нур чачканга жарабайт.

Өмүрүндө эки көзү нурданбаса, ал демек,

Адам эмес. Отун үчүн жарай турган куу терек.

Нурду төгүп караганда көздүү десек жарашат,

Үңүрөйүп тиктегенди – көр, сокурдай аяшат.

Парзын сактап, жумшак болсо, бекем туруп сөзүнө,

Дүйнө жүзүн багындырып, тартып алат өзүнө.

Касыңды да жинге толгон жибип, жумшак кабыл ал,

Жамандыгын жакшылыктын өзү менен жайлап сал.

Баардыгы тең мээрим төгүп, турса таза алтындай,

Колдорунан ууну алсаң болот анда тартынбай.

ЧЕЧКИНДҮҮЛҮК

Турмуштагы эрки күчтүү чечкиндүүлөр шумдук бай,
Байкуштардын эң шордуусу - эрки жоктор шумдуктай.
Чечкиндүүлүк – чоң ырыскы, түбөлүккө буюрган,

Байлыктардын бөлөктөрү – суудай, колго куюлган.
Дүнүйөнүн кемигенин чечкиндүүлөр кенебес,

Көрүп, билип турушса да, аларга ал кеп эмес.

Чыгашадан, жоготуудан алар коркпойт дегеле,

Байлык өзү үйгө кирет, мына келдим! – деп эле.

Көл канчалык тереңдигин лотос билсе, ченесе,

Даражанын наркын билген чечкиндүүлүк, эмесе.

Билсе дагы эч бир майнап чыкпастыгын бир иштен,
Чечкиндүүнүн табияты – болбой ага киришкен.

Жараланган пил согушат ажал жакын келмейин,

А ческиндүү жоодон коркпойт, салгылашат жеңмейин.

Өтүмү жок тартынчаакты тагдыр басып, кордогон,

Сыймыктанып жүрүү анын турмушунда болбогон.

Пилдин сүрү эбегейсиз, жан айласын түгөткөн,

Бирок жолборс жүрөгүнө коркунучту түнөткөн.

Тартынчаакты адам дебе, жер үстүндө бары бар,

Бирок өлгөн. Ал бир – дөңгөч, отун болуп жарылар.

ЖАЛКООЛУК

Үй – бүлөөнүн шам-чырагы – желе басса каралбай,
Жалкоолуктун көө, ышынан өчүп калат жана албай.

Үй-бүлөөгө күйүп-бышып, ойлоп, багып, тердеген
Жалкоолукту четке кагып, ага жолду бербеген.

Жалкоолуктун уусун жуткан иш дегенди унутат,
Ырыскысын чачып, тепсеп, үй-бүлөөсүн курутат.

Абийир калбай, намыс кетет, иш ордунан жыла албай,
Толук бийлеп жалкоолугуң, арбап алса жыландай.

Жалкоолукта – шалаакылык, уйку – азап, оор болот,

Салмагынан үй-бүлөнүн салы чөгүп, кор болот.

Өкүмдарлар сүрөсө да, жалко алыс кете албайт,

Жалкоолуктун азабынан эчтемеге жете албайт.

Качан болсун, ич жылыбай, дитиң барбай алкоого,
Жеме менен какшыктарды аябайсың жалкоого.

Белгилүү бир адам деле жалкоолонсо обу жок,

Душманына туткун болот, бөлөк барар жолу жок.

Жалкоолукка кош айтышып, өзүн өзү сыйлаган,

Кадыр-баркка кайра жетип, чачкан мүлкүн жыйнаган.

Жалкоолордун үч дүйнөсүн элчисине багышат,

Ээлейт султан үч кадамды ченегенсип, арыштап.
ӨЖӨРЛҮК
Кыйын кырдаал, оорчулукту өжөрлөнсөң жеңесиң,
Жалкоолукка жол бербегин, ырыскыңды тебесиң.

Өжөрлөнбөй өмүр сүрсөң барксыз, элден четтейсиң,

Кандай ишти жасабагын, ийгиликке жетпейсиң.

Жакшылыкка кызмат кылып, көкбеттенип, жалында,

Өжөрлүктө – турмуш шаңы, ийгилигиң багың да!

Боропң, боштор артык эмес коен жүрөк жоокерден,
Таянууга болбойт эч бир, кокуйлайсың жок жерден.

Өжөрлөнүп иштегендин орундалат тилеги,
Тууган-туушкан, жакындардын болуп мыкты тиреги.

Байлык, бакыт, бары келет өжөрлүктүн колунан,

Жалко чыкпайт азап-тозок, жетишпестик жолунан.

Өжөрлүк, - бул чоң ырыскы, периштенин бешиги,

А жалкоолук, - ырайымсыз балакеттин кешиги.

Жол жок болуп, иш жылбаса уялбагын, көңүлдөн,

Эринчектик, жүдөгөндүк кем эмес эч – өлүмдөн.

 Көздөгөнгө жетпей калсаң, туз, насиби буюрбай,
Өжөрлүгүң, - көргөн сыйың, ишиң үчүн курулай.

Өжөрлөнгөн иш-аракет шайкеш келип сөзүнө
Шум тагдырды жеңип алат баш ийдирип өзүнө.

КЫРСЫКТАРДАН ЧЫГУУ

Жарык маанай, шаңдуу күлкү табылбаган дарылар,
Алар барда түгөнбөгөн кайгы, кырсык арылар.

Азаптарды, жашообузга көлөкөсүн түшүргөн,
Сезбейт алым, ойго батып, көп нерсеге түшүнгөн.

Кыйналсаң да бекем болгун, көңүлүңдү жай кылып,

Кайгы өзү сенден качат бечарадай, кайгырып.

Өгүздөй бол жүк сүйрөгөн, суу, ылайга карабай,

Капаланып, капа кетет  эч нерсеге жарабай.
Бекем болгун, баардык кырсык баса дагы көчкүдөй,
Кайрат менен коркунучун сен кыласың өчкүдөй.

Колдон кеткен байлыгына жардылыкка кайгырбай,

Оомал – төкмөл бул дүйнөгө тобокелдүү болот бай.

Дене гана кырсыктарга бута болуп байланат,

Көөдөндөгү күчтүү демден алар качып айланат.

Жыргабагын толгон – токой кырсыктарга чалдыккан,

Жедеп бышып, оорчулукту тоотуп койбойт андыктан.

Жыргабастан азаптарга бышып, чыдап көнгөндөр – 

Сыр  билгизбей, жөн жүрүүнү абдан туура көргөндөр.

Эрки күчтүү оорчулукту тоотпой, ойноп – күлгөндү,

Туура көрөт, тагдырына таарынбастан жүргөндү.
ИШТИН ТАЗАСЫ
Ак ишиңди сактап калып алдагандык, жалгандан,
Каалаганга жете аласың алыс болуп армандан.

Жалганы көп, көөдөй кара иштен четтеп өмүрдө,

Алкыш угуп, орун алгын жылуу сезим, көңүлдө.

Бийик өсөм деген адам туура жолду тандаган,

Иренжитер майда-чүйдө ишке колун салбаган.

Анык өстүү жанын сактап калыш үчүн чымындай,

Жанталашып жакшылыктан бура баспайт кымындай.

Иш жасаба, сага алып келер болсо өкүнүч,

Жасадыңбы, - актанбагын, уят, сенден – өтүнүч.

Энең дагы ачкасынан өлөйүн деп турганда,

Нан табам деп жаманатты ишке барып, булганба.

Андан көрө жардылыктын баскан оңбу жолунан,

Эл жек көргөн бай болгончо тыйын келбес колунан.

Тыюу салган ишке барба, тыюу мөөрүн бузганың,

Өз жаныңа азап тилеп өкүнүчтүү сузганың.

Бирөөлөрдү зар какшатып тапкан окат-таш болот,

Ак эмгектен жыйнап-терген буюруп, сага аш болот.

Суу токтобойт карапага отко күйүп, бышпаган,

Арам оокат – кара түтүн казан түбүн ыштаган.
ОЙДУ ИШКЕ АШЫРУУ
Ойду ишке ашыраарда бышыр, текшер – соңунда,

Орундатсаң, болосуң сен ийгиликтин жолунда.

Шашпай жасай турган ишти шашкалактап сойбогун,

Тез бүтүрчүү ишти бирок бир күнгө да чойбогун.

Болушунча ишти аткар. Үлгүрбөсө колдоруң
Чара издеп, бүтүрүүгө акыл тапсын жолдорун.

Күл астынан өчпөй күйгөн отко окшош жанагы,

Чала өлгөн душмандардын, чала иштин абалы.

Иштээр маалды, максат, ордун, буюмдарын аныктап

Чебердикте ишти аткар, шымаланып, жүрөк даап.

Жана байкан, жолтоо болор нерсеге да карагын,

Анан иштен, аны толук аткарганга жарагын.

Көздөп койгон ишти жасап, накыл сөзгө куалк сал:

Капкараңгы айсыз түндө жарык болсун сага - ал.

Көздөгөнүң башка, бөлөк иштерде да таясын,
Пилди тилиң тынчыткандай чоң нерсеге жарасын.

Душманыңа оойм дегенди тарт өзүңө, белек бер,

Шашпа, качпайт достор үчүн бере турган белектер.

Майда хандар оор кырдаалда тынчылыктын артынан,

Калбай чуркап, өлө коркот чыккынчылык дартынан.
ЧОГУЛУШТА СӨЗ СҮЙЛӨӨ
Эл чогулса түшүнүгүн а деп байка, шашапагын,

Билип туруп, анан гана чогулушту баштагын.

Келгендердин көңүлүн да, оюн билип алган соң,

Ойду толук ошолордун ортосунда салган оң.

Келгендерди билбей туруп эстүү адам турмушта.

Үн чыгарбайт, сөздү бекер чача бербейт туш-тушка.

Сөздү барктап, баалагандын арасында чечен бол,

Аңкоолорго анткорлонуп сөз билбеген бечел бол.

Даанышмандар арасында сөздү кумдай элеген,

Унчукпастан турсун наадан башы менен баткакка.

Чечендердин мыктысынын сөздөрүндө жалын бар

Сүйүп, барктап чөйрөсүнө кошуп алат аалымдар.

Сөзгө жеңил түшүнгөнгө сүйлөгөнүң сенин эп,

Анын өзү өсүмдүктү сугаргандай эле кеп.

Жагалданып ой айтылса сөз жөнүндө  - караба,

Макоолорго айтпа аны, маанилүү деп санаба.

Макоолорго улуу сөздүн дарбазасын ачпагын, - 

Жарашабы мүрөк суусун бопбоз чаңга чачканың?
КАЙРАТ
Өкүмдарга көрүнсөңөр, - дейм душмандын баарына, - 
Моло таштай катасыңар калып анын каарына.

Чоң кийикке найза урган дурус, - айтпай коембу?

Жааны мээлеп жайлаганча жарыбаган коенду.

Шер кайраттуу, эрдик жасайт, иши-согуп, кыргандык,

Бирок андан ашкан эрдик – сабырдуулук кылгандык.

Куралы жок жоого кирсе сансыз малдай жайылган,

Шер найзаны сууруп алат көкүрөккө сайылган.
Жаа, найзадан шер жалтанып көз ирмеси – өлгөнү,

Күн мурунтан ажалынын дана өзүн көргөнү.

Денедеги ар бир жарат – эстеп жүрөр сыйлыгы,

Согуштардын эрдик үчүн энчилешкен сыймыгы.

Жанын сактап жанталашпай, ар-намысын коргогон,

Баатыр мыкты, көркү – кайрат, көкүрөктө орногон.

Ичи тарып, кабак бүркөп, тынчсыздансын өкүмдар,

Кайраттуулук шерден качпайт, шерде таза намыс бар.

Салгылашып жоокер өлсө берген антын аткарбай,

Эч ким аны күнөөлөбөйт, ал сүйкүмдүү ак таңдай.

Шер өлүмү сыймыкка ээ, сыздаганда эл кейип,

Шаа кайгырып, таазим кылат шерди көздөй эңкейип.

ДОСТУК
Турмуштагы өтө сейрек жолугушчуу нерсе деп,

Досчулукту айтса болот. Ал урагыс мыкты чеп.

Айдын кемип баратканы – макоонун дос болгону,

Даанышманга жакындыгың, - анын күндө толгону.

Жакшы китеп окуп алсаң көтөрүлөт көңүлүң,

Даанышмандар чөйрөсүндө жаркып турмуш, өмүрүң.

Достук шартта – шаң, күлкүдөн бөлөк эрмек толтура,
Достун парзы, - жаңылганды жолго салыш – оң, туура.

Достук деген, - көп жолугуп, катышкандан билинбейт,

Сый-урматты тең болбосо бүт ыдырап, бириндейт.

Чын дос болсо, жылмайбасын, сыртынан ал күлбөсүн,

Жан дүйнөсү кереметтүү көк шибердей гүлдөсүн.

Дос аныгы, - кырсык басып, кыйналганда бел болот,

Думукканда жан сергитип, сылап өткөн жел болот.

Буюм жерге түшүп кетсе кол токтотпой көтөрөт,

Учурунда жардам берип турсун достор бөпөлөм.

Ишиң менен колдоп, анын бол таяныч, жөлөгү,

Мындан артык, досчулукка болбойт сыйдын бөлөгү.

Төшүн кагып, дос мактанса, - кара теке сүзгөнү,

Асылдыкка доо кетирип, достук жибин үзгөнү.

ДОСТОРДУ ТАНДОО

Ылгабастан досту күтүү – өз жаныңа кастыгың,

Достукта ал ыраазы болбойт көрсөтмөйүн пастыгын.

Дос тандашта абайлагын, жаңылганың, сойгонуң,

Өлөйүн деп өзүңө сен көрдү казып койгонуң.

Дос тандашта кылдаттык кыл, бүт баардыгын көзгө ил,

Ата – тегин, кулк-мүнөзүн, кемчилигин байкап, бил.

Үй-бүлөнүн мыктысынан чыккан доско аябай,

Дүнүйөңдү чачсаң болот баш-көзүнө карабай.

Тапкын жанга мыкты досту, калсаң эгер жаңылып,

Жөнгө салсын жаны калбай, бир сен үчүн чабылып.
Жашообузда кайгы, капа, түйшүктөрдө пайда бар,

Накта досту ылгайт алар, четте калат майдалар.

Макоо менен достошпогун, жакындашсаң оңбойсун,

Алыстабай жүрө берсең, кирешелүү болбойсуң.

Ишенимсиз идти дос деп, акылсыздык кылбагын,
Оорчулукта жөлөгөн жок, алданбагын, сынбагын.

Жан титиреп, эстейт достун чыккынчылык кылганын,

Кыянаттык иши үчүн өлүп, жаны тынганын.

Кошоматчы, наадандардан, достордон сен алыс бол,

Жөн алардан кете албасаң, кунуң төлөп, кач, жогол!
ЖАЛГАН ДОСТУК
Сүйөбүз! - деп жанын жешсин, макташса да козолбосо,

Бузукулар куруп кетсин, кач, аларга дос болбо!

Ач көз достор пайда издеп, тапканына тоюшпайт,
Кичине эле аксай түшсөң бүттү, карап коюшпайт.

Өзүмчүлдөр – сойкулардай, каракчылар, уурулар.

Чөйрөсү бир шүдүңгүттөр, суу кошпогон куу булар.

Аны гана дос болбосо, эч пайдасын тийгизбей,

Кеткендер бар азоо аттай мөңкүп, качып, мингизбей.

Жөлөбөгөн наадандарды жөлөп кантип оңосуң?

Эмнеге сен жетмек элең? Уят гана болосуң.

Эстүү менен салгылашып, миң касташкын ааламда,
Дос болгончо көкүрөгү көңдөй арам нааданга.

Ачык эле алган жакшы душман болуп ашынган,

Дос болгончо, - арам, кытмыр, котур  ташын жашырган.

Колдон келип турса дагы, наадандыкка ачып жол,

Оорчулукта жардам бербей качкандардан алыс бол!

Эң чатакчыл, орой менен баарлашканың жарабайт,

Түшүңдө да ал айбаның жүрөгүңдү жаралайт.

Көзүң барда бирди сүйлөп, ушак айтса жогуңда,

Кол үз андан, жакындаба, ишиң болбойт оңунда.

АНТКОРЛУК ДОСТУК

Калпычыга ишенгенди бечара! – деп калк айтат,

Бечараны дөөшүсүнө жалган салып, жалпайтат.

Анткорлонгон достук окшош өзгөрүлмө аялга,

Шашылбаган, андайларга ишенбе да, таянба!

Касың тынбай китеп окуп тереңдетсин акылын,

Сени сүйүп, урматтабайт, болбойт сенин жакының.

Жүздөрүнөн нур чачырап, жылмайышса болгун сак,

Арамзалар! – деп алардын кеңештерин четке как.

Алтын сөздү чачыратып, бал тамызсын тилинен,

Чындык изин табалбайсың ошолордун биринен.

Касың достой сүйлөсө да черди жазып, төгүлүп,

Анын ширин сөздөрүндө кастык турат көрүнүп.

Душман койдой жоош көрүнүп, ийилсе да бары бир,

Сактан андан, ал айбандын ичи бузук, ою – кир.

Кээде, тобо! – канжар катат кудай! – деген, сыйынган,

Ишенбегин душмандарга, чөгөлөгөн, жыгылган.

Анткорлонуп, жылмайганга кошо жылмай, кулак сал:

Миң жоош болсун, жумшак болсун, ошончолук айбан ал.

Дос сөрөйгө жылмайып кой, анткорлонуп күлө бер,

Болду, анан көзү жокто мурункудай жүрө бер.

МАКООЛУК

Жакшылыкты четке кагып, кемчиликке жол берсе,

Бул – макоолук. Акылдууга жарашабы бул нерсе?

Макоолуктун макоолугу – жакшылыкты тебелеп,

Кармана албай албууттанса  каарын кордой себелеп.

Уятсыздык, ойлонбостук, кайдыгерлик биригип,

Макоолуктан кабар берет ачык-айкын, билинип.

Акыл толбойт, шимирсе да китептердин булагын,

Өзүн өзү токтото албас болсо эгер чунагың.

Бир жаралып, жакшы жүрбөй жамандыктан үшүшөт,

Жети туулбай тозоктун дал түпкүрүнө түшүшөт.

Ийгиликке жетпей калат, - жөнөкөйдүн жолу оор,

Оор турмуштун запкысын жейт келечексиз макоолор.

Дүнүйөсүн ыксыз чачып макоо байлар оңогон,

Жат-семирип, өз-ач калып өтөт турмуш болбогон.

Макоо байлар мас жиндидей аймактыкка барышат,

Акырында итке минип, ач-жылаңач калышат.

Макоо менен дос болуунун жакшы жагы жок эмес,

Кош айтышсаң ич корубайт тынчын көңүл, акыл – эс.

Даанышмандар чөйрөсүнө макоо сыйбайт кылайып,

Кир адамга аппак шейшеп келбегендей ылайык.

НААДАНДЫК

Бул дүйнөдө жарды барбы ашып түшкөн наадандан?

Андан өткөн бечараны табалбайсың ааламдан.

Колу ачык, берешендин бир кемчилик, чатагы, - 

Нааданга ал берген менен чаңда калат атагы.

Жанга азап тилеп наадан, наадандыгын тыялбайт,

Өзүн сойгон зыяндыкты эч бир душман кылалбайт.

Төшүн кагып, ал оюнда акылманга тең киши,

Бул, акылдын эмес ботом! – макоолуктун белгиси.

Окугам деп, окулбаган айтсаң китеп жөнүндө,

Бош данектен көңдөйлүгү терең калат көңүлдө.

Денесинин ачык жерин кийим менен жаба алат,
Макоолугун жашырганга кандай айла таба алат?

Китептерге эч түшүнбөй, турмушунда утулат,

Каткенде ал каыреттин тозогунан кутулат?

Акыл укпас наадан шүмшүк, макулук бейм, о кудай!

Чөйрөгө ал коркунучтуу – ач арбактай, оорудай.

Наадандарды окутам деп эстүү кемийт акырың,

Макоону көр, бийик карайт, көп дегенсип акылым.

Баары ооба! - деген жерде жок! - деген сөз жарашпайт,

Аны айткан адамдан эл кол үзүшөт, карашпайт.

СЫР БИЛГИЗБЕЙ КАСТАШУУ

Зыян тарткан күндөр болот салкын аба, суудан да,
Кээде достун кучагы да коркунучтуу – уудан да.

Турмушуңда эч коркпостон ачык жүргөн кастардан,

Корксоң болот достун кейпин кийген митаам пастардан.

Карапачы ылайды шарт тилип ийген сыяктуу,

Ишенчээкти аңдып келип жайлайт душман кытмыр, куу.

А дегенде кас болчудай туугандардын эбин тап,

Жамандыкты кылбас үчүн биротоло жолун жап.

Туугандардан – ичтерине катып жүргөн жамандык,

Сак бол, сени жайлайт алар, ишин жасап арамдык.

Сага – өлүм, ташбоорлонуп жүрөктөрү тоңгону,

Сени саткан туугандардын сага душман болгону.

Бир болушуп, эки бөлөк – капкагы бар идиштей,

Эки уруу кас болушса бирин бири билишпейт.

Эки уруу чатакташса, бирин бири унутат,

Касташкандык акырында экөөнү тең курутат.

Таруудагы жаракадай болсо дагы чыр-чатак,

«Сениби!» деп кекенгенде опурталдуу сыр жатат.

Бир чатырда жылан менен тынч жашаган ырас, кенен,

Жашаганча арамдыгын ичке каткан кас менен.

СОЙКУЛАР
Акча үчүн жанын берген сойкуларды четке как,

Сөздөрүнө азгырылып өлүп калба, болун сак.

Наркын билип, эске алба өңү-түсүн, келбетин,

Азгырылба, жайнатса да сөздүн анык берметин.

Көрчү тигил бузукуну эркелеткен немени, - 

Караңгыда сылагандай жансыз, муздак денени.

Сойкулукту жек көргөндөр ар-намысын сатышпайт,

Жыргайбыз деп ошолордун кучагына батышпайт.

Ар кимдерге ылгабастан өз денесин сатканга,

Азаматтын дити барбайт кучагына батканга.

Ак жол басып, ар-намысын жүрөт актап- азамат,

Сойкулардын кучагынан жанын сактап – азамат.

Жүлүнү бош эркектерди сойку оңой азгырат,

Колго оңой илингенди ач көз арам – таз кылат.

Бетпактардын макоолорду бек кучактап өпкөнү,

Опурталдуу, ал кадимки шайтан даарып өткөнү.

Ачкөз, шумпай сойкулардын кучактары жазылбай,

Ажыдардай, оп тартуучу табияттын сазындай.

Эки жүздүү сойкуларды, ичкиликти сүйгөндөр,

Ийгиликтен кол үзүшүп, башка балээ үйгөндөр.

МАСЧЫЛЫК
Душман коркпойт шарап ичип, мас болгондон күнүгө,
Өзүнүн да, үй-бүлөнүн жетет ичкич түбүнө.

Ичкен ичсин, ден соолукка, өз жанына кас болуп,

Даанышмандын сөзүн угуп, шарап ичпе мас болуп.

Ичип алган баласына чоң нааразы апасы,
Аны көргөн даанышмандын кем болобу капасы?

Жер-эненин периштеси – уят наалып аябай,

Илгери эл ичкендерге калган болчу карабай.

Чоң зыянды ичкен макоо тапмак эле каяктан?

Баш тарталбай кылгандыктан кээсин алган шараптан.

Катуу жана таттуу уйку бир бөлүгү – өлүмдүн,

Шарапта дос, опурталдуу уусу асыл өмүрдүн.

Ичкендигиң тез билинет, пайда бербейт жашынуу,

Дегелечи, жаман дартты колдон келбейт жашыруу.

Жанды жебе, ичпеймин! – деп, жаңыласың сөздүңдөн,

Жарым чөйчөк жутканыңда калпың чыгат көзүңдөн.

Жөнгө салып: «Ичпе» - дешиң, бир акылман айткандай-

Чырак жагып, суу түбүнөн жокту издеп жаткандай.

Көп ичкенди көргөнүңдө иренжибе – айбан!  - деп,

Ичкениңде  сен кандайсың? Ылайыксыз андай кеп?

АР – НАМЫС

Маа демектен зор байлыктын байлыгына жетсин кол,

Үй-бүлөңдүү уят кылчуу нерселерден алыс бол.

Ой-максатың ар-намыста, атак-даңкта болгон соң,

Үй-бүлөңдү уят кылар жамандардан болбосоң.

Колунда бар сыпаа болсун мен! – деп салбай далысын,

Жарды болсо эч убакта жоготпосун намысын.

Түшкөн чачың кайра өспөйт, талашпачы, суранам!

Түшкөн чачтын дал өзүндөй кызматынан кулаган.

Бийик тоодой заңкайсаң да жаның сыздап тилинер,

Уят болуп пастык иштен көзгө араң илинер.

Уят болот, кубалаба жек көргөндүн артынан,
Эң бир байкуш – кошоматчы, арылбайт ал дартынан.

Не кыласың мээси жоктун артынан сен жүгүрүп?

Андан көрө өлгөн артык асыл жандан түңүлүп.

Баркың кетип, атың өчсө жалгыз калар – денеби?

Байкуш денең ажал келсе кантээр экен, - жеңеби?

Жандыктар бар жүнү менен кошо жандан айрылган,

Ак сүйлөгөн – намысы жок бул жашоодон айныган.

Уят болуп жашагандан өлүм артык дегендер,

Көз жумган соң сый-урматка ээ болушкан берендер.

УЛУУЛУК

Кылынбастанжаткан ишти жасаганда – улуулук,

Зор максатка жетемин деп жашаганда – улуулук.

Элдин бары төрөлгөндөн тартып окшош, бирдей, тең,

Иши менен – жакшы, жаман, бийик, жапыз илгертен.

Даража эмес, жандүйнөсү бийик адам жогору,

Ыйманы жок арам төмөн оңолбогон оболу.

Асыл гана, кыз абийирин көз каректей сактаган,

Азаматтык кылып атын улуулуктун актаган.

Улуулукка жеткен адам улуу ишти тегиздей

Таза жасайт, кайрат,  күч толкуп, ташып деңиздей.

Жүлүнү бош баарлашам деп жакындабайт улууга,
Кулагы да керең анын чындык сөздү угууга.

Дүнүйөгө, сый-урматка кокусунан жеткен пас,
Башаламан ишти жасап бактысына болмок кас.

Улуулуктун касиети – сыпаалык да, токтоолук,

Майдачылык өзүн мактайт уят деген жок болуп.

Улуулукта жат нерсе бар – ыраазы болуу өзүнө,

Майда өзүн көкөлөтөт карап турсаң сөзүнө.

Бирөөлөрдүн кем, катасын улуу айтпайт, бар салмак,

Шүмшүк болсо чуу көтөрүп, баарын чукуп, жар салмак.

СЫЛЫКТЫК

Сылыктыгың – анык байлык, оңой-олтоң иш эмес,

Ал байлыктан ажыраба болсо эгер акыл-эс.

Боорукерлик, асылкечтик – эки сапат биригип,
Сылыктыктын өзү экен, көзүбүзгө илинип.

Адамдарды жакындатат, жан жибитип, тартып боор,

Жашообузда сылыктыктын касиети өтө зор.

Сылыктарды дүйнө жүзү мактайт, сыйлап жалпы эл,

Ак пейили, калыстыгы баардыгына болуп бел.

Душманга ды сылык болот, сапатына жараша,

Турмушунда жаман айтып, кылбайт аны тамаша.

Кебелбестен дүйнө турат орногонго – сылыктык,

Эчак эле урамак ал болбогондо – сылыктык.

Канчалык ал зээндүү жана өткүр болсун. – Дегеле,

Сылыктыгы байкалбаса окшойт жансыз денеге.

Мейли, сени бирөө тилдеп, ызаалантсын.- Унутпа!

Сылыктыктын касиетин тебелебе, курутпа.
Сылык болуп, мамилени түзө албасаң, катыгүн!
Ай. Жылдызсыз, капкараңгы түнгө окшойт жарык күн.

Кырс, оройдун колундагы эбегейсиз байлык, кен

Жаракалуу каранадан ачып кеткен сүткө тең.

КЕМ БАЙЛЫК

Акылмандын айтымында алтын казына чаң баскан,
Жезден арзан эл ишине жарабаса аз-аздан.

Кудай урган арам битир бир тыйын деп өлөт го!

Ал кийинки жашооосунда көргүлүктү көрөт го!

Акылсыздар атак эмес, дүнүйөнү жыйышат,

Кантип алар бул жалганга кенен батып, сыйышат?

Жакшылыкты кылбагандар ардемени тантырап,

Бул дүйнөдөн өтүп кетсе эмнелерин калтырат?

Байлык ээси кедей делет, зор байлыктан беришип,
Керегине жаратпаса,  жарды менен келишип.

Жакшылыксыз битир пулун бөлүшпөйм! – деп наалыган,

Ал өзүнө душман болуп, ажыраган баарынан.

Бала көрбөс кара далы кыздан кетет береке,

Байлык дагы дал ошондой, жарабаса керекке.

Эл ишине жарабаган байлык ачуу, - мөмөсүн,
Жеп таткандар мүрт кетишет, жебе кокуй, - өлөсүң!

Байлык ишке жарабаса, - өтүп мезгил закымы,

Бирөөнүкү болуп калат эрте-кечпи, акыры.

Байлык соолсо зор коркунуч баарыбызды жаралар,

Ал – талааны кургакчылык ээлегенге барабар.

АБИЙИР ЖАНА УЯТ

Абийирсиз иштен оолак болгондукта  - намыс,  ар,
Андан бөлөк, аялзатта уят деген нерсе бар.

Айырмабыз кийимде эмес жана ичик жегенде,

Айырмабыз – абийрибиз барбы, жокпу? – дегенде.

Дениң кандай болсо демиң болот ага жараша,

Өнүп-өсүүң абийриңден. Кылба аны тамаша.

Абийир, уят – Адам көркү, адамзатка дал экен,

Андай көрккө жетелегендер айбан экен, мал экен.

Бирөө сынса кошо сынып, кейип анын ишиңе,

Капаланса, чоң таяныч бар ошондой кишиде.

Даанышмандар абийирдин тазалыгын самашат,

Ыйык көрүп, бир ошого сыймыктанып карашат.

Уятынан кечпейт асыл, салбайт ага далысын,
Өмүрүнөн кечсе кечет, жоготкончо намысын.

Улуу намыс уятсызды салып күчтүү амирин,

Уяттуулар арасында суудай төгөт абийрин.

Амандемдүү укум-тукум үй-бүлөсүн унутат,

Адам деген улуу наамын түбү менен курутат.

Уяты жок өзүн тирүү адаммын деп ойлогон,

Чындыгында ал бир куурчак жипке байлап, ойногон.

ДЫЙКАНЧЫЛЫК

Жер иштеткен дыйкан өзүн иши менен актаган,
Эл эмгегин сүйүп анын, көкөлөтө мактаган.

Билбегенге – анын иши-дөңгөлөктүн огундай,

Бекер  жерден эл даңктабайт.  Жайымына момундай.

Ошол жашайт. Калгандар бүт караанында жүргөндөр,

Тойсок! – дешип, тамак-ашты ойлоп, өмүр сүргөндөр.

Өкүмдардын ордосунда өкүм сүрөт токчулук,

Дыйкан жерди иштеткенде караандабай жокчулук.

Дыйкан иштеп, өмүрүндө кийбейт кейпин жардынын,

Антмек түгүл тойгузат ал ач жүргөндүн баардыгын.

Дыйкан ишин кылбасынчы буурусунун токтотуп,

Думаналар кыдырганды таштап коймок токтотуп.

Айдоо жердин топурагы катса дагы таш болуп,

Чыдап, күткөн адамдыкы кайтат ага, аш болуп.

Жер каңтарып, айдагандан кык төккөндө пайда көп,

Сугаргандан – отко артык, өспөс үчүн майда чөп.

Зар какшаган аял өңдүү ажыраган эринен,

Аңыз наалыйт, тикен өсүп каралбаган жеринен.

Корккондорго булганат деп таза колу-бутубуз,

Күлөт экен Жер-энебиз, биздин асыл, кутубуз.
КЕДЕЙЛИК
Жокчулуктан башы чыкпас, бирде ачка, бирде ток.

Жардылардан ашкан шордуу бул дүйнөдө барбы? – Жок.

Бул  жашоодо, бөлөктө да кылбай жанга соопчулук,

Кедейликке байлап салат түбү түшкөн – жокчулук.

Жакырчылык деген кырсык келсе байдын башына,

Түртүп ийет жокчулуктун түпкүрүнө, сазына.

«Мен!» - дегендин эң мыктысын «жок» алкымдап салат да,

Уят-сыйыт, ар-намыстан ажыратат заматта.

Жакырчылык деген кырсык жалгыз келбей кашыңа,

Толгон-токой балааларды үйүп салат башыңа.

Кедей сөзү зор, маанилүү болсун, эч ким баалабайт,

Жүрөктөргө бири жетпейт, кулак аны каалабайт.

Оокат –мүлкүн ач-жылаңач уулу чачса ченебей,

Жаттай карап, эне дагы болбойт ага энедей.

Аз-аз жерден кечээ жандан калган жокмун айрылып,

«Жок» балакет бүгүн дагы келбесе экен кайрылып.

Кайгы жебей тынч уктайсың, болсо дагы астың – чок,

Бирок, чиркин! Уйку келбес жанды мыжып турса - «Жок».  

Тамак-ашка күч келтирип жашаганы убара,

Шордуу кедей куруп кетсин, андан өйдө – думана.
КАЙЫРЧЫЛЫК
Уят, намыс, секет алыш жакындын да колунан,
Такыр эле чыккан дурус кайырчылык жолунан.

Кайырчылык жолго салат, жоктун тузун жалаткан,

Наалат сага, мындан көрө жогуң жакшы – Жараткан!

Кайырчылык запкысынан кутулам деп жатканы,

Куру кыял. Кое бербейт жакырчылык капканы.

Тигил байкуш, байкуш туруп кайырчылык кылбаган,

Заңкайган – зоо, аска экен «жокко» ийип, сынбаган.

Суюк тамак ширин делип, наркы, даңкы зор болот,
Эмгек менен табылса ал, тер чекеден шорголоп. 

Кайырчылык иш кылам деп ниеттенбе, чыгынба,

Уйлар үчүн суу сураштын өзү уят чынында.

О, бечара, үмүттөнбө, болбо бөөдө убара,

Дүнүйөсүн басып жаткан битир бербей, сураба!

Кайырчылык иш кейитип, жүрөгүңдү жаралар,

Бирок – «Жок» - деп үмүт үзгөн сөз өлүмгө барабар.

«Жок» - деген сөз – өлтүргөндүк, байлап эки колду тең,

Боору таштын өзүн кандай тагдыр болду экен?

ШҮМШҮК

Артынан бир караганда шүмшүктүгү билинбей,

Аның деле катардагы асылдардын бириндей.

Жакшылыктан качкан шүмшүк бактылуубу? - Канчалык? 
Уяттын ал башын жуткан, кенебестик дарт чалып.

Өзүм биллем! – деген сезим курчап алып шүмшүктү,

Ойдогусун жасаттырат, үйүп ага түйшүктү.

Шүмшүктөрдөн ашкан шүмшүк баарын алдап койгонго,
Төшүн кагат, жаны жыргап, ынтымакты жойгонго.

Күчтүүлөрдөн коркконунан, өлбөс үчүн ачуудан,

Жакшылыкты шүмшүк жасайт, сүрдөп андан качуудан.

Жарчылардан тез жеткирип, ушактарды кеп деген,

Шүмшүктөрдө калбай калган уят-сыйыт, бет деген.

Чоң муштумду тийгизмейин, кайыш тилип жонунан,

Бир дан күрүч битир бербейт, келсе дагы колунан.

Шүмшүк - канттын камышындай, бышып, кантка толгондо,

Сенин эркиң менен болуп, берет кантын оргондо.

Ток, кийинген адамдарды – Жарыбастар! – дей берет,

Ичи тарып, кыткылыктап, какшык менен жей берет.

Деги, шүмшүк турмушунда алдамайын туралбайт,

Керек болсо, өзүн-өзү саткандан да уялбайт.

СУЛУУНУН ЖАНГА САЛГАН ДҮРБӨЛӨҢҮ
Ак булуттай караан жылат опколжутуп жүрөктү,
Аян берген периштеби, же кадимки чүрөкпү?

Жүзү сүйкүм жана сүрдүү, сапаты бар күлбөгөн,

Калың колду беттешүүгө баатырларча үндөгөн.

Жан алгычты дана көрдүм, жаш кыздарча кийинип,

Бет алдымда турду жайнап, талчыбыктай ийилип.

Жаздай сулуу назик жүзү албууттанган учурда,

Жан алгычтан коркунучтуу, жини тилдин учунда.

Бир карасаң, кабак чыткан оор, салмактуу мүнөзү,
Капысынан жарк! – дей түшөт ачылгансып күн өзү.

Каштарынын жаасын эгер ал түзөтсө, доо калмак,

Жебесине буга болбой жан түгөнгүр  соо калмак.

Пилдин көзүн таңбаганда коймок баарын талкалап,

Эмчек кабы азгырыктан сактайт көздү далдалап.

Миң душманга жетер күчүм, баатырдыгым баш болуп,

Жаркыраган маанайынан талкаланат таш  болуп.
Көркү анын – уяттуулук, деген тоодой үлүштө,

Турмушунда муктаж эмес алтын менен күмүшкө.

Ичкен сайын шарап жеңип, жыкмайынча азгырат,

Сулуулуктун керемети тэ-э алыстан мас кылат.

КӨЗ КАРАШТЫ ЧЕЧМЕЛӨӨ
Сүйгөнүмдүн көз карашы эки кырдуу. – Биринен
Эптеп эле жанып калып, бөлөгүнөн тирилем.

Тик карабай астыртадан караганы капырай

(Байкаш кыйын)…- Сүйгөндүгү сени жарым-жартылай.

Жалт карайт да жерди тиктейт… Ал ошентип күнүгө,

Көрсөтүүдө мамилесин махабаттын гүлүнө.

Жат немедей көзүн менден ала качат карасам,

Аркам салсам, сыр билгизбей бырс! күлөт ал, - карасаң!

Мен карасам жалтанат да, койсом такыр карабай,

Ал артымдан айдай жаркыйт, жылмайганын аябай.

Өңдөрүнөн, сөздөрүнөн чоочундардай сезилип,
Турушса да, сырды ачат жүрөктөрү, эзилип.

Сыр билгизбей, тааныбаган адамдардай жүргөндөр

Чындыгында бирин – бири анык чындап сүйгөндөр.

Менин карап койгонума жылмайып ал берет жооп,

Анан үмүт пайда болуп ал тарапка кетет ооп.

Жолугушуп экөө анан бөлөксүнсө ал – бекер,

Көздөрүнөн от чачырап жерди өрттөп жиберер.

Күйүп-жанып, ой бөлүшүп жаткан кезде эки көз,

Сөз ачыгы – ал экөөнө кереги жок эч бир сөз.

СҮЙГӨНҮНҮН СУЛУУЛУГУН МАКТОО
Гүл, назиксиң, талашым жок, ачык айтсам күйбөгөн,

Сенден назик, артыгыраак чынтийбес жан – сүйгөнүм.

Дүрбөлөңгө түшкөн жүрөк! Билбей калдың лакылдап,

Сүйгөнүңдүн көзү экенин, гүл экенин акыл таап.

Жылмайышы бах! – берметтей, эстен чыкпайт элеси,

Бамбук өңдүү анын алтын күрөң-саргыч денеси.

Лилиялар уялышып, ала качып көздөрүн,
Алдында биз кембиз дешет, төмөн коюп өздөрүн.

Гүл тагынса, үлбүрөгөн назиктиги билинип,

Салмагынан гүлдүн турат ыргалып да, ийилип.

Сүйгөнүмдүн жүзүн айдан айрый албай, адашып,

Жылдыздардын баштары маң экөөнө көз кадашып.

Ак жүзүңдө тактарың көп, жана күндө кемисең,

Ай, - сулуумдун бырышы жок, баш ийдиңби эми сен?

Сүйгөнүмдөй боло алсаң сен, жарык маанай жаратып,

Сага толук жан тартылмак жүрөгүн-ов, канатып.

Теңелемин десең эгер сүйгөнүмө кара чач,

О айлакер, жарыгыңды бир мен үчүн төгүп – чач!

Куш жүнүнөн буту назик, жумшагыраак десем эп,

Гүлдү баспайт, аны чиркин! – Тикенектен катуу! – деп.

СҮЙҮҮНҮ МАКТОО

Сүйгөнүмдүн эриндери шербет даамын таткандай,
Өтө ширин, бал аралаш сүттү ичип жаткандай.

Өмүр бою бек ширешкен дене менен жандайбыз,

Бир тагдырга баш ийебиз, жалгыз боло албайбыз.

Каректерим, жол ачкыла, мен элесин көрөйүн,

Жансыз болсо жан киргизип, ак сүйүүмө бөлөйүн.

Өмүр деген – күлүп-жайнап жолугушуп алгандык,

Өлүм болсо – бар жыргалдан бүт айрылып калгандык.

Эстен чыгып кеткендери эстешет го чыныда,

А мен болсом сүйгөнүмдү унуталбайм кылымда.

Махабаттын кубанчына чалкып жаткан деңиз тең,

Сагыныч го тереңирээк түптүз деген деңизден.

Өркөчтөнгөн тоо суусунан сүзөм жалгыз тик сызып,

Шумдук, тобо! Жээги жоктой көзүмө ал бир кызык.

Ээлеп алып, бүт дүйнөнү түн уйкуга батырат,
Өзү мендей, уйку көрбөй таңды бирге атырат.

Мени таштап кеткендей эч көрө элекмин мерезди,

Бирок, андан өткөн таш боор – түн узагы эмеспи.

Ах, эгерде кыялымды ээрчип барсам жанына,

Мен мынчалык жашты төгүп ыйлайт белем сагына?

САГЫНЫЧТЫН АЗАБЫ

Махабаттын оорусунан кутулай албайм, кашайып,
Сузган сайын кудук толот, калмак тургай азайып.

Сүйгөнүмдөн уялгандан, ой топтолбой, чачылып,

Же, сырымды мен катсамчы, же айтсамчы ачылып.

Эки салмак мени басат тегирмендин ташындай,
Бири-сүйүү, бири – уят, ачык айтсам жашырбай.

Чалкыган бир деңиз жатат, сүрдөгөндөн жаным жок,

Сүзүп өтүш үчүн менде кайыгым, же салым жок.

Кастык оту жалындаган күнү дагы таптаза

Оор мүнөздүү эмне кылат душман колу каптаса?

Асылкечим – карегимде. Уйку көрбөй жүдөдүм,

Кантип уктайм? Чочубайбы көз илинсе – чүрөгүм!

Боенгонду дагы койдум мындай ойго токтолуп:

«Булгап койсом, жана жуусам, калбайбы ал жок болуп.»

Жүрөгүмдө, көкүрөктө сактайм анын элесин,

Ысык нерсе ууртабаймын, күйгүзөт! – деп денесин.

«Кетти, келбейт, бөлөк!» - дешет, уксам элдин сөздөрүнөн,

Уйку көрүп, жыргаар бекен шишик тарткан көздөрүм.

Асылкечим, жаным менен бек ширелип калган дейм,

Аны «бөлөк» - деген элдин сөзү бекер, жалган! – дейм.

СУЛУУЛУКТУН СОЛУП БАРАТКАНДАГЫ

Кеткен доско көз-жашымды төктүм, орду толбойт го,

Көздөрүмдү эми гүлгө салыштырыш болбойт го.

Мурдагыдай жалбырттабай бүлбүл жанган көздөрүм,

Шок-тентекке айтат үнсүз айып, жеме сөздөрүн.

Айтып турат ажыроонун уусу эзип салганын,

Ач арбакка окшогонум, көлөкөдөй салмагым.

Колдорумдун ичкелигин айтпа, - колго окшобойт,

Билерикти тагынбаймын, ал анткени – токтобойт.

Ийиндердин көркү кетип, ачык эле айыптап: -

«Таш боор» - дешип күнөөлөшөт, сүйгөнүмдөн айып таап.

Күбүр-шыбыр элдин сөзүн угуш мага өтө оор, -

Дешет алар: «Эри ага күн көрсөтпөйт, ай, таш боор!»

О жүрөгүм! Жаркынымды сен алыстан барып тап,

Айтып бергин кол ичкерип, калганымды арыктап.

Кучагымды бошоңдотсом, асылкечим мостоюп,

Кубарып да, чочуп кетти эки көзү тостоюп.

Ортобуздан шайтандаган суук суук мамиле шамалы

Өтөр менен шаабайы сууп, өчүп калды жамалы.

Жан дүйнөсүн күүгүм курчап, өзгөрттү бейм мүнөзүн,

Боло түштү кара булут каптагандай күн көзүн.

УЯТТЫ ЖОГОТКОНДУК

Кумар күчү талкалайт бейм чыгарып таш-талканын
Уят-сыйыт – дарбазасын, аялзаттын –калканын.

Түнкүсүн да эбегейсиз кумар үйлөп жалынды,

Аяганды билбей такыр ээлеп алды жанымды.

Чүчкүргөндүн ооруусундай ышкы оту жармашып,

Куру бекер убарамын, күндүр-түндүр кармашып.

О, далайга кармаштым мен, колдон чыкты аргам жок,

Моюн бербей оргуштайт ал, токтотууга дарман жок.

Таш боор доско жан-дилимден мен умтулуп, тартылам,

Өз эркине ээ боло албайт сүйгөн шордуу – дартынан.

Чанса дагы, не себептен чуркайм анын артынан?

Сүйүү дарты, сен себепсиң, ошондуктан тартылам.

Сүйгөнүбүз канчалык бек кучактаса, - кудай бар,

Уят-сыйыт дегенди биз жоготобуз – жубайлар.

Шум эркекке биз ийийбиз, кое албайбыз тоготпой,
Уяттуулук калканын сөз бычыратат болоттой.

Чыр баштайм деп, ачуулануу кышын такыр таратып,

Сүйгөнүмдү кучактадым жаздын өзүн жаратып.

Чырдашканды эмне кылам? Колдорунан майга окшоп,

Эрип калам ал суйкайса кереметтүү айга окшоп.

САГЫНЫЧ

Сүйгөнүмдү күтүп дайым жүрөк жаман ооруду,
Келер күнүн санап жатып бармактарым жоруду.

Сүйгөнүмдү унуткарып койгон күнү ооруймун,

Бир заматта суу көрбөгөн гүл сыяктуу солуймун.

Үмүт менен жашайм чиркин, аз-аз калды, акыры

Жеңиш алып, үйгө кайтат көңүлүмдүн жакыны.

Мен түш көрсөм кадимкидей келди үйгө чүрөгүм,

Сүйүнгөндөн бажырайып гүлүн ачты жүрөгүм.

Көз тойгончо сүйгөнүмө караганда кенен мен,

Кадимкидей кан жүгүрүп, дарт жоголот денемден.

Эгер досум бир күнгө эле келер болсо кайрылып,

Көз ачканча дартымдан мен калмак элем айрылып.

Эмне кылсам, досум бек кучактап алсамбы?

Же, болбосо, таарынгансып тамашага салсамбы?

Эми качан кайтып келет хандын колу майдандын?

Жарым менен чогуу тойлоп, жыргасынчы кайран жан.

Жолукканча куса болгон жүрөк жаман эзилет,

Күткөн жанга бир күн чиркин! – бир жумадай сезилет.

Кусалыктын азабынан күйүп кетсе жакыным,

Үйгө барып эмне кылам? Уруксат бербейт акылым.

СЫРДУУ БЕЛГИЛЕРДИ ЧЕЧМЕЛӨӨ
Сен унчукпай турсаң дагы, айтып жатат сөздөрүң,
Мени менен тил табышкан сурмаланган көздөрүң.

Бул туштагы аялдар бүт баардыгы тең биригип,

Сулуулукта жетпейт ага, бели-бамбук, ийилип.

Сүйгөнүмдүн көздөрүндө бир билинер, билинбес,

Тумандаган бирдемеден кабар бардай, бир эмес.

Ичиндеги гүлдүн жыттуу жыпарындай жашынып

Жүзү менден бирдемени каткан өңдүү жашырып.

Байкалбаган назиктиги пайдалуураак дарыдан,

Мен ошондон толгон токой ооруулардан арылам.

Күйөөм мени эркелетсе – алыс кетем дегендей,

Белги туюп, жалгыздыктын болом ашын жегендей.

Кайгыргандан кол ичкерсе, билериктер шаңгырап,
Алыстайсың күйөөңдөн дейт, жалгыз калып, жалдырап.

Ал кеткенче мен кумсарып жүрдүм туура алты күн,

Таштап кетти, жалгыз өзүм калбадымбы катыгүн!

Кош! деп жатып ал ичкерген эки колго карады,

Унчукпастан: «Сенсиз өлөм!» дегендикке жарады.

Сүйүү дартын сөз сүйлөбөй көзү менен билдирген

Аялдардын адат, салты, каадасы бейм бир билген.

ЖАРАШУУГА УМТУЛУУ

Шараптан да сүйүү күчтүү, ал – булагы мүрөктүн,
Уусу дагы, азабы да, жыргалы да жүрөктүн.

О, махабат көкөлөгүн, сыз асманга жебедей,

Болбосунчу таарынычың таруудай да кенедей.

Дымактуу ал, мени чанды. Ошентсе да жан, алым

Калбай менин, көргүм келет анын жарык жамалын.

Урушсам деп шылтоо издейм, бирок ага карабай,
Аны менен элдешүүгө жаным тартат аябай.

Аны менен бирге болсом, бар күнөөсүн унутам,

Айтып бергис, теңдеши жок мен үчүн ал – сулуу таң.

Бирге болсом, кем катасын көрбөй анын, жаным шат,
Ажырасак, каталары мени курчап алышат.

Чатакташып, чырдашкандар – айтышкандай бабалар:

Албуутанган сууга жаанда секиргенге барабар.

Ичкич көнүп калган өңдүү жаны бирге шарапка

Кучагына жаным тартат, каалап, дегдеп, самап да.

Сүйүү деген – ачылган гүл, жел жүргөндө ыргалган,

Көбү сезбей кур калышкан мындай шумдук жыргалдан.

Жини келип, көздөрүнөн от чачырайт. Аны кой,

Жинден күчтүү-кучагына батсам деген таттуу ой.

ЖҮРӨК

Капа кылган ким, билесиң, о жүрөгүм оңбойсуң,
Билсең эмне ага тартпай мен тарапта болбойсуң?

О жүргөүм! Сен билесиң ал жалганга батканын,

Кандай жорук ошого сен жакындашып жатканың?

Чыккынчылык кылдың мага, гүлүн солтуп көңүлдүн,

Доссуз мага дүйнө супсак, кереги жок өмүрдүн.

Таарынтса да кечиресиң, карап анын көзүнө,

Кеңешиңди четке кагып, кулак тоспойм сөзүңө.

Каоштошуп да, жолугуп да капалуусуң көз жаштап,

Алыс жакка кетмек эмес мени деген дос таштап.

Эстегенде, алыс жакка жолго чыккан жарымды,

О жүрөгүм! Сен соесуң капалантып жанымды.

О жүрөгүм! Сүйгөнүңдү сен унутпай куруттуң,

Сага шерик боломун деп мен уятты унуттум.

О жүрөгүм! Жаның таттуу, жакшылыкка жана бай,

Жек көргөндүк! – Сүйгөнүмдү жек көрөсүң аябай.

О жүрөгүм! Экөөбүздүн ыркыбыз жок жалганда,

Кимден барып жардам сурайм түйшүк басып калганда?

О жүрөгүм! Ортобузда ынтымак жок, таланды,

Капырай ээ, бөлөктөрдөн колдоочууну табамбы?

КЕЛИШПЕСТИК

Тескерленип, кыял көрсөт, айтса тилин албагын,

Байкаш үчүн чындап аны сүйүү дарты чалганын.

Ажыроосуз, таарынычсыз – сүйүү даамсыз тамактай,

Ашык кошкон туз да зыян башка тийген таяктай.

Бекер күтөм… Көңүлүмдү ачмак Тургай жыргатып,

Тултуюп сен жаратыма туз куясың ырбатып.

Кычыратып тиштериңди, ооз ачканга жарабай,

Солуп жаткан сүйүү гүлүн кууратасың аябай.

Мыкты эркек күйгүзбөстөн таарынычтын кебезин,

Гүлдөй сүйкүм жубайынын жыргап угат жемесин.

Чыйраак болуп сүйүү бышат, бир келишип, келишпей.

Жини менен ачуусу да – чийки, кычкыл жемиштей.

Созулбаган ажыроолор санааларга батырат,

Үмүт нуру болбосо эч кездешүүгө батыраак.

Кыйкырганда эмне пайда, уу экени жалганбы?

Билбейм, кайда, кимге барып төгүп-чачам арманды?

Көлмөдөгү суу жагымдуу көлөкөдө жай жылган,

Ажыроолор – сүйгөндөрдүн жыргалдарын май кылган.

Көңүл сүйгөн эң сүйкүмдүү аялзатка жанымды,

Уйпалаткан сенсиң жашырбаймын анымды.
КЫЗГАНЫЧ
Кыз –келиндер сени тиктеп суктанышат аябай,
Капыр! Сени таш боорлонуп чанып кетем карабай.

Чүчкүрдү ал «Ак чүч!» - дебей талкаладым үмүтүн,

Унчукпадым кабак түйүп, жалбыраттатып күйүтүн.

Гүл тагынып, сулуулансам, жашыра албай капасын,

Жини келип: «Ким үчүн-дейт, - сен жасанып жатасың?»

Өлгөнүмчө сүйөөм! - десем, - «Чыккынчы!» - деп тилдеди,

«Дагы, кийин жаралганда аздектериң ким?» - деди.

«Баарынан да сени артык сүйөөм!» - десем, кубанып: -

«Ким ал – баары?» - деди жаным өңү-башы кубарып.

«Сен жөнүндө азыр ойлоп жаттым!» - десем, айдайым: - 

Айтты: «Мурда кимди ойлоп жүрчү элең сен ар дайым?»

Мен чүчкүрсөм, кабак бүркөп, жини келип оболу,

- Кимдир бирөө сени эстеп жатат десе болобу.

Чүчкүрбөй да жанталашсам, ай, кантейин!  -күйгөнүм,-

- Мени алдап жатасың! – деп, тескерленет сүйгөнүм.

Жумшак сүйлөп, сооротом деп калдым анын каарына,

«Сен ушундай мамилени жасайсың дейт, баарына!»

Ыйлап кирет мен көзүнө кадаганда көзүмдү: -
«Бирөөнө сен салыштырып жатасың дейт – өзүмдү!»

КОТОРМОЧУ ЖӨНҮНДӨ
Басылбек Кубанычбек Шарше уулу - 1949 – жылы 17-мартта Кемин районунун Быстровка айылында туулган. Орусча орто мектепти бүтүрүп, аскердик эки жыл мөөнөтүн Орусиянын Орел шаарында өтөгөн. Колхоздо, заводдордо, мекемелерде ар кайсы кесиптерде иштеген. Жаш чагында он жылдан ашык Кемин элдик театрында актер, музыкант болуп эмгектенген. Грамота, дипломдор менен сыйланган. Мектепте окуп жүргөн чагынан адабиятка жакын, ырларды эки тилде жазат. Бөтөнчө Чыгыш адабиятына жан дили менен берилип, 1972-жылдардан бери атактуу, залкар акындарынын чыгармаларын которуп, 1976-жылдан бүгүнкү күнгө чейин газета-журналдардын беитнен жарыяланып жүрөт. Эмгеги бааланып, 1995-жылы жазуучулар Союзуна мүчөлүккө кабыл алынды.

